
Kurssa (oahppoovttadaga) hálddaša Gielladieđagoahti

Studerenbáiki: Sámi allaskuvla

Oahpahusgiella: sámegiella 

Oanehaččat oahppofáttá birra
Veahkehit ja movttiidahttit čállit nákkosgirjji sámegillii hárjehusaid ja bagadallama vehkiin. Oahpu vuođđun leat teakstateoriijat, argumenteren ja dieđalaš čállinšlája árbevierut humanisttalaš dutkamis, ja studeanta oahpásmuvvá humanisttalaš dieđasuorggi artihkkaliid ja monografiijaid struktuvrraide. Studeanttat maiddái oahpásmuvvet dieđalaš publiserenvuogádahkii, teavsttaid stiila- ja sisdoallogáibádusaide ja formála iešvuođaide logaldallamiid, hárjehusaid ja lohkamušaid vehkiin. Dasa lassin čállinkursa oahpásnuhttá fágaterminologiija ráhkadeapmái. Oahpus suokkardallojit maiddái akademalaš sámegiela iešvuođat kontrastiiva ja gielladikšunperspektiivvas.

Maid don oahpat?
Oahpu maŋŋá don 
- dovddat dieđalaš čállima váldoprinsihpaid ja máhttá heivehit daid iežas čállimii
- máhtát hábmet dutkančuolmma ja heivvolaš dutkanvuođu iežat čállinbargui
- máhtát gávdnat ja heivvolaš girjjálašvuođa iežat dutkančuolmma vuođul 
- máhtát váldit vuostá veahki ja veahkehit mielstudeanttaid čállinproseassa áigge
- máhtát argumenteret, ja čállit čielga, kohereantta ja logihkalaš, iežat fágasuorggi teavstta
- máhtát ovddidit iežas fágasuorggi sámegiel terminologiija
- máhtát guorahallat akademalaš sámegiela iešvuođaid kontrastiiva ja gielladikšunperspektiivvas


Oahpahus- ja oahppanvuogit
Logaldallamat ja čállinseminárat. Oahppu sisttisdoallá golbma čállin- ja suokkardallanseminára, main studeanta hárjehallá hábmet ja ráddjet dutkangažaldagaid, geavahit proseassačállinvuogi oktagaslaš dutkangažaldaga hábmemis ja teavsttaid ráhkadeamis. Čállinseminárat ordnejuvvojit progrešuvnnalaččat nákkosgirjji čállima sierra muttuin.

Kurssas leat golbma geatnegahtton  čállinseminára.
Sisabeassangáibádusat ja almmuheapmi
Sisa besset sámegiela ja sámi girjjálašvuođa doavttirgrádastudeanttat ja studeanttat, geain lea vástideaddji studerengelbbolašvuohta.
Diehtu sisabeassamis sáddejuvvo e-poasttain 1-2 vahku ohcanáigemeari maŋŋá. 

Oahpahusplána
Kurssas leat golbma čoahkkaneami: giđđat 2016, čakčat 2016 ja giđđat 2017.
Vuosttas čoahkkaneapmi lea 11-13.4.2016.
Gáibiduvvo, ahte studeanttat servet aktiivvalaččat logaldallamiidda ja semináraide. 
Eksámen
Máhppaeksámen, mii sisttisdoallá golbma (3) seminárabarggu. Ovttaskas barggu guhkkodat lea 2–4 siiddu. Árvosátni: Ceavzán / Ii ceavzán. Bargu árvvoštallojuvvo oahppanjoksosiid ektui. 

Oahpahusa árvvoštallan
Mii ávžžuhit studeanttaid árvvoštallat oahpu vai máhttit buoridit iežamet fálaldagaid. Sámi allaskuvllas lea kvalitehtasihkkarastinvuogádat, mainna sáhttá árvvoštallat ásahusa oahppofálaldagaid ja bálvalusaid.

Lohkanmearri
Ođastuvvon ja dohkkehuvvon lohkanmearri almmuhuvvo maŋŋá, maŋimustá 15.2.2016.

Goas ja mo ozat ohppui?
Ohcanáigemearri: 20.1.2016

